
তৃণত নাৰাখি বাণ হানিলা সকল।

শ্ৰাৱণৰ মেঘ যেন বৰষিলা জল॥

সহদেৱ হাতে ছিদ্ৰ থৈলা শিৱনাথ।

বৈদ্য দেখি সৰ্পে যেন নমাইলা মাথ॥ ১৯৪

কুশগাছ দিবাক গাৱত সন্ধি নাই।

সেহিমতে অসুৰৰ ঢাকি সৰ্ব্বত্ৰয়॥

যেন বৃষ্টিজলে ঢাকিলেক পৰ্ব্বতক।

সেহি ৰূপে ঢাকিয়া ধৰিলা অসুৰক॥ ১৯৫

ছেদি ভেদি শৰসব বাজ হৈয়া গৈল।

সবে শৰ কাটিলন্ত তনু গোট ৰৈল॥

বাহু কাটিলেক অসংখ্যাত শৰ মাৰি।

কেৱল ৰহিলা তাৰ আদ্য হাত ভৰি॥ ১৯৬

বাসৱৰ শৰে যেন বিদাৰি পৰ্ব্বত।

গেৰু ধাৰা বহিয়া যে পবয় ভূমিত॥

সেহিমতে ৰুধিৰ বহয় গাৱ ভেদি।

খাল বাম ভৰি যেন বহি গৈল নদী॥ ১৯৭

কটা হস্ত মানে তাৰ পৰিলা ভূমিত।

দেখি সব সেনাগণ ভৈলন্ত অদ্ভুত॥

যেন থোপ হুয়া আছে শালবৃক্ষবৰ।

ৰাক্ষসৰ বাহু ভৈল পৰ্ব্বত আকাৰ॥ ১৯৮

উপৰত শিৰ সব যেন ভৈল শৃঙ্গ।

ৰবিৰ ৰশ্মিক হেন দেখিতে বিৰিঙ্গ [১]॥








	↑ বিৰিঙ্গ = চমৎকাৰ।

